
      Мемлекет басшысы өз Жарлығымен Қазақстан Республикасында ювенальды әдiлет жүйесiн дамытудың 2009-2011 жылдарға арналған тұжырымдамасын мақұлдады.
      Ювенальды әдiлет жүйесiн дамыту мемлекеттiң әлеуметтiк-құқықтық саясатының басым бағыттарының бiрi болып табылады.
      Тұжырымдаманы қабылдаудың өзектiлiгi қылмыстық сот төрелiгi жүйесiнде жасөспiрiмдермен жұмыстың әдiстерiн өзгертудiң, қылмыстық және азаматтық процесс шеңберiнде тәжiрибеде кәмелетке толмағандардың құқықтары мен заңды мүдделерiн көптеп сақтаудың қажеттiгiнен туындап отыр.
      Тұжырымдамада Қазақстанда кәмелетке толмағандарға қатысты сот төрелiгiн жүзеге асырудың барлық кезеңдерiнде оның тиiмдiлiгi мен сапасын арттыруға мүмкiндiк беретiн ювенальды әдiлет элементтерiн кезең-кезеңмен енгiзу және дамыту көзделген. Бұл әдiлет, iшкi iстер, бiлiм беру және ғылым органдарында, соттарда, прокуратуралар мен адвокатурада кәмелетке толмағандармен жұмыс бойынша мамандандырылған бөлiмшелер құруды қамтиды.
      Бұл орайда, ювенальды әдiлет жүйесiнiң маңызды буыны құқық қорғау органдарындағы, кәмелетке толмағандардың қараусыз қалуы мен құқық бұзушылықтарының алдын алу жүйелерi мекемелерiндегi, адвокатура және құқық қорғау ұйымдарындағы мамандандырылған құрылымдармен өзара тығыз әрекет ететiн мамандандырылған (ювенальды) сот болуы тиiс, бұл әрi жеткiншек сот iсiн жүргiзу шеңберiне түспес бұрын да, сондай-ақ ұйым шығарылғаннан кейiн де жүруi керек.
      Кәмелетке толмағандар үшiн сот төрелiгiнiң мақсаты - баланы қоғамнан айыру емес, оның жеке басының одан әрi қылмыс құрығында болуына жол берместен әлеуметтiк оңалуына жәрдемдесу.
      "Қазақстандағы ювенальды әдiлет" жобасының аясында Алматы қаласы мен Алматы облысында тәжiрибе ретiнде құрылған сот iсiн жүргiзуде кәмелетке толмағандарға ерiп жүру жөнiндегi мамандандырылған мекемелер өзiнiң тиiмдiлiгi мен қажеттiлiгiн көрсетiп отыр.
      Ювенальды әдiлет жобасының барлық қатысушыларын - судьяларды, полиция қызметкерлерiн, прокурорларды, адвокаттарды жасөспiрiмдермен жұмыс жасайтын әлеуметтiк және оқыту-тәрбиелеу қызметiнiң өкiлдерiн бiрiктiретiн жобаның басты мiндетi күнделiктi қызметте баланың құқықтарын мүлтiксiз сақтау болып отыр.
      Пилоттық жобаны iске асыру қылмыстық сот iсiн жүргiзу тәжiрибесiн жетiлдiруге мүмкiндiк бердi. Тәжiрибенiң оң салдары кәмелетке толмағандарға қатысты қамауға алу түрiндегi бұлтартпау шараларын қолданудың елеулi қысқартылып, жасөспiрiмдi ата-аналарының, қамқоршыларының бақылауына беру секiлдi шараларды қолдануды көбейту бола түстi. Соттар кәмелетке толмағандарға қатысты бас бостандығынан айырумен байланысты емес балама жаза түрлерiн жиi қолдана бастады.
      Нәтижесiнде Мемлекет басшысының 2007 жылғы 23 тамыздағы Жарлығымен Астана және Алматы қалаларында кәмелетке толмағандарға қатысты қылмыстық iстердi, әкiмшiлiк құқық бұзушылық туралы iстердi және олардың мүдделерiн қорғайтын азаматтық iстердi қарауға өкiлеттiк берiлген кәмелетке толмағандар iстерi бойынша мамандандырылған ауданаралық соттар құрылды.
      Мамандандырылған (ювенальды) соттар қызметiнiң оң тәжiрибесiн тарату мақсатында осындай соттарды елiмiздiң барлық аумағында құру мәселесi пысықталуда.
      Ювенальды әдiлет жүйесiнiң маңызды құрамдасы, сонымен қатар кәмелетке толмағандар мүддесiндегi өзiндiк мiндеттердi шешетiн арнайы әлеуметтiк қызметтердiң iс-әрекетi болмақ.
      Тұжырымдамада прокуратура органдарында кәмелетке толмағандар туралы заңнаманың қолданылуын қадағалауды ұйымдастыру бойынша мамандандырылған бөлiмшелер, кәмелетке толмағандарға мемлекет кепiлдiк беретiн бiлiктi заң көмегiн көрсететiн мамандандырылған жаңа ювенальды заң консультацияларын құру, сондай-ақ қылмыстық-атқару инспекцияларында кәмелетке толмағандардың iстерi жөнiндегi маман-инспектор лауазымына енгiзу көзделедi.
      Тұжырымдама сондай-ақ балалардың құқығын қорғау жөнiндегi өңiрлiк органдардың (балаларға және мүгедек балаларға арналған интернат мекемелерiнiң, кәмелетке толмағандарды және басқаларды уақытша оқшаулау және оңалту орталықтарының) қызметiн жақсарту жөнiндегi шараларды көздейдi.
      Ювенальды әдiлет жүйесiн құру кәмелетке толмағандарға қатысты сот төрелiгiн жүзеге асырудың барлық кезеңдерiнде оның сапасын арттыруға, әрбiр балаға жеке көз қарасты қамтамасыз етуге, сондай-ақ пенитенциарлық жүйе мекемелерiндегi кәмелетке толмағандардың санын азайтуға ықпал етедi.

